ՌԱԶՄԱԿԱՆ

Նախագիծ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

ՈՐՈՇՈՒՄ

ՙ       ՚ ----------- 2020 թվականի N       - Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2000 ԹՎԱԿԱՆԻ ՕԳՈՍՏՈՍԻ 7-Ի 
N 436 ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Ղեկավարվելով «Նորմատիվ իրավական ակտերի մասին» 34-րդ հոդվածի 1-ին մասով` Հայաստանի Հանրապետության կառավարությունը որոշում է.

1. Հայաստանի Հանրապետության կառավարության 2000 թվականի օգոստոսի 7-ի «Դատական ակտերի հիման վրա Հայաստանի Հանրապետության պետական բյուջեից բռնագանձման ենթակա գումարների դիմաց փոխանցելի մուրհակների տրամադրման կարգը հաստատելու մասին» N 436 որոշման 1-ին կետով հաստատված հավելվածում (այսուհետ՝ հավելված) կատարել հետևյալ լրացումը և փոփոխությունները.

1) հավելվածի 2-րդ կետի առաջին պարբերությունը լրացնել նոր նախադասությամբ՝ հետևյալ բովանդակությամբ.

«Սույն կարգի իմաստով Հայաստանի Հանրապետության պետական բյուջեից բռնագանձում է հանդիսանում օրենքով սահմանված պետական մարմինների և (կամ) նրանց ենթակա մարմինների դեմ ներկայացված հայցերով օրինական ուժի մեջ մտած դատական ակտերի հիման վրա գումարների բռնագանձումը:».
2) հավելվածի 4-րդ կետում «պետական հիմնարկների» բառերը փոխարինել «օրենքով սահմանված պետական մարմինների և (կամ) նրանց ենթակա մարմինների» բառերով.

3) հավելվածի 5-րդ կետի «զ» ենթակետում «պետական հիմնարկի» բառերը փոխարինել «պետական մարմնի կամ նրա ենթակա մարմնի» բառերով.

4) հավելվածի 6-րդ կետում «ուղղակիորեն» բառից հետո լրացնել «կամ այլ պետական մարմնի» բառերը:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՏԵՂԵԿԱՆՔ-ՀԻՄՆԱՎՈՐՈՒՄ
«Հայաuտանի Հանրապետության կառավարության 2000 թվականի օգոստոսի 7-ի
  N 436 որոշման մեջ լրացումներ և փոփոխություններ կատարելու մասին» Կառավարության 

որոշման նախագծի ընդունման
1. Իրավական ակտի ընդունման անհրաժեշտությունը

Որոշման նախագծի ընդունումը պայմանավորված է օրենքով սահմանված պետական մարմինների և նրանց ենթակա մարմինների դեմ ներկայացված հայցերով օրինական ուժի մեջ մտած դատական ակտերի հիման վրա գումարների բռնագանձման գործընթացը հստակեցնելու և որոշման դրույթներն օրենքի պահանջներին համապատասխանեցնելու անհրաժեշտությամբ:

2. Ընթացիկ իրավիճակը և խնդիրները

ՀՀ կառավարության 07.08.2000թ. N 436 որոշման համաձայն դատական ակտերի հիման վրա Հայաստանի Հանրապետության պետական բյուջեից բռնագանձման ենթակա գումարների դիմաց փոխանցելի մուրհակների տրամադրման գործընթացում ՀՀ պաշտպանության նախարարությունը բախվել է մի իրավիճակի, երբ նախարարության դեմ օրինական ուժի մեջ մտած դատական ակտերով դրամական գումարի բռնագանձման շրջանակներում ՀՀ ֆինանսների նախարարությունն առաջարկել է գործընթացն իրականացնել ՀՀ կառավարության որոշմամբ ՀՀ պաշտպանության նախարարությանը հատկացված բյուջետային միջոցներից վերաբաշխում կատարելու ձևաչափով: Նման գործելաոճը հանգեցնում է թե դատական ակտերի կատարման ժամանակային առումով հետաձգմանը, և թե ՀՀ պաշտպանության նախարարությանը համապատասխան ուղղություններով հաստատված ծախսերը կրճատելու, կրճատված գումարները վերաբաշխման միջոցով դատական ակտի կատարմանն ուղղելու արդյունքում համապատասխան ուղղություններով աշխատանքների թերկատարմանը: Գտնում ենք, որ նման գործելաոճը ՀՀ կառավարության 07.08.2000թ. N 436 որոշմամբ հաստատված կարգի դրույթների ոչ հստակ ձևակերպման արդյունք է: Բացի այդ, որոշման մեջ օգտագործվում է պետական հիմնարկ արտահայտությունը, որը չի համապատասխանում «Պետական կառավարման համակարգի մարմիններիմասին» ՀՀ օրենքի պահանջներին:
3. Տվյալ բնագավառում իրականացվող քաղաքականությունը

Բնագավառում իրականացվող քաղաքականությունն ուղղված է ապահովելու դատական ակտերի հիման վրա Հայաստանի Հանրապետության պետական բյուջեից գումարների բռնագանձման գործընթացի միատեսակությունը:
4. Կարգավորման նպատակը և բնույթը
Որոշման նախագծի համաձայն հստակեցվում է օրենքով սահմանված պետական մարմինների և նրանց ենթակա մարմինների դեմ ներկայացված հայցերով օրինական ուժի մեջ մտած դատական ակտերի հիման վրա գումարների բռնագանձման գործընթացը:

5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ պաշտպանության նախարարության կողմից:

6. Ակնկալվող արդյունքը


Որոշման նախագծի ընդունումը կապահովի միատեսակ և միասնական գործելաոճի իրականացմանը՝ դատական ակտերի հիման վրա Հայաստանի Հանրապետության պետական բյուջեից գումարների բռնագանձման գործընթացում:

ՏԵՂԵԿԱՆՔ

«Հայաuտանի Հանրապետության կառավարության 2000 թվականի օգոստոսի 7-ի
  N 436 որոշման մեջ լրացումներ և փոփոխություններ կատարելու մասին» Կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ
​​Որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտությունը բացակայում է:
ՏԵՂԵԿԱՆՔ
«Հայաuտանի Հանրապետության կառավարության 2000 թվականի օգոստոսի 7-ի
  N 436 որոշման մեջ լրացումներ և փոփոխություններ կատարելու մասին» Կառավարության որոշման նախագծի ընդունման կապակցությամբ ՀՀ պետական բյուջեի ծախսերի կամ եկամուտների ավելացման կամ նվազեցման վերաբերյալ
Որոշման նախագծի ընդունումը 2020 թվականի և հետագա տարիների պետական բյուջեներում փոփոխություններ կատարելու անհրաժեշտություն չի առաջացնում:

